
ЛАЧАК КИЙДИ” МАРОСИМИНИНГ ЭТНОЛОКАЛ КЎРИНИШИ 

НАФИДДИНОВА ХОСИЯТ 

Бухоро Давлат Университети 

 

Аннотaция. Ушбу мақолада Бухоро воҳаси Қоракўл ва Олот туманларида 

“Лачак кийди” маросими этнологик таҳлил этилади. Шунингдек, маросимни 

ташкил этиш тартиби, ўзига хослиги, аҳоли ижтимоий ҳаётидаги аҳамияти 

хусусида фикр юритилади.  

Таянч сўзлар: лачак, култапўшак, “салла қўндирди”, кўрмана. 

Жамиятни энг муҳим ҳужайраси ҳисобланган оила никоҳдан бошланади. 

Оила қанча соғлом, тўқ ва мустаҳкам бўлса, жамият ҳам шунча соғлом, тинч ва 

фаровон ривожланади. Шунинг учун никоҳ ибтидоий жамият давридан бошлаб 

махсус урф-одат орқали оиланинг бардам ва мустаҳкам бўлишига қаратилган 

жамоатчилик томонидан нишонланиб, даставвал одат, кейинчалик ёзма тарзда 

қонунлаштирилган маросимдир. Никоҳ ўзида умуминсоний қадриятларни 

мужассамлаштиргани учун ҳам ҳаётимизнинг зарур қонун қоидалари ўз 

ифодасини топган. 

 Никоҳ маросими Ўзбекистоннинг айрим вилоятларида ўзига хос 

хусусиятларга эга бўлсада, умумий совчиликдан бошланади. Ҳар иккала томон 

бир-бири билан келишса тўй маросими бошланади.  Никоҳ маросими ҳамиша 

шод-хуррамлик, гўзаллик, эзгу умидлар рамзи сифатида ўтказилади. Ғоят гўзал 

бўлган бу маросим халқ санъати, ашула, рақс билан нишонланади. Маросим 

асрлар оша синовдан ўтган, моҳиятан чуқур ўйланган, миллий асосда 

нишонланадиган бўлса-да, ҳар бир даврда такомиллашиб, бойиб борган. Ҳатто 

ҳар бир қишлоқ ва  туманларда яшовчи этник гуруҳлар турмушида ушбу 

тамойиллашув кўзга ташланади [1.89]. Бугунги кунда Бухоро воҳаси оилаларида 

ўзига хос этник хусусиятларига эга турли урф-одат ва маросимлар сақланиб 

келинмоқда. Худди шундай маросимлардан бири бу никоҳ тўйининг узвий 

давоми “Лачак кийди” маросимидир. Бу маросим воҳанинг Қоракўл ва Олот 

туманлари аҳолиси ўртасида ўтказилади. “Лачак кийди” маросими Бухоро 

воҳасида “Саллабандон” маросими номи билан маълум. 

 Саллабандон - бу келинчакнинг том маънода ҳақиқий аёллар сафига 

кирганини англатувчи маросимдир. Ушбу маросим Бухоро воҳасининг турли 

туман ва қишлоқларида ўзига хос тарзда нишонланади. Жумладан, Қоракўл ва 

Олот туманларида бу маросимнинг ўзига хослиги кўзга ташланади. 

Маросимнинг номланиши Бухоро шаҳридан  фарқли равишда “Саллабандон” 

эмас, “Лачак кийди” деб номланган[2]. Туман хотин-қизлари орасида маросим 

“Салла қўндириш” атамаси билан  ҳам юритилади. Салла бошга кийдирилади, 

шунга мувофиқ ушбу атама келиб чиққан.  

Маросимни ўтказишдан мақсад ёш келинчак ёки аёлни исломда мусулмон 

аёллар онаси деб тан олинган Фотима онанинг сафига қўшишдир. Лачак 

кийдирилган келинчакгина ҳақиқий том маънода қизликни тарк этиб, аёллар 

сафига киради. Маросим Қоракўл ва Олот қишлоқларида у келинчакнинг никоҳ 

тўйидан бир ҳафта ўтиб, “Жой йиғди” маросими билан бир вақтда ўтказилади. 

Келинчак учун махсус маросим сарпоси зарур бўлмаган. Демак, маросим учун 

алоҳида сарпо тайёрланмаган. Бу жараёнда асосий эътибор эса бош кийимга 

қаратилади. Маросим келинчакнинг дўпписини онаси ечиб ўзи кийиб олиши 

билан бошланади. Куёвнинг онаси келин дўпписи учун кўрманани бергандан 

кейин у маросим сўнгида келинчакка қайтарилади. Баъзи ҳудудларда эса 

кўрманани куёвнинг ўзи беради. Шундан сўнг икки ёши улуғ, ували-жували, 

бахтли бири куёв, бири эса келин томондан момолар келинчакка  дастлаб 

култапўшак кийдиришади. Унинг асосий вазифаси сочни йиғиб олишдир. 

Сўнгра келинчак иягига гулли рўмол лачак сифатида боғланади. Унинг устидан 

эса бўйи 4 метр, эни 60 сантиметр докани келинчакнинг бошига салла тарзида 

ўрайдилар. Ундан кейин эса бошга рўмол ташланади. Биринчи рўмол кичикроқ, 

иккинчиси эса катта бўлиб, келинчак юзини бекитиб туради. Рўмоллар қизил 

рангда ва  гулдор бўлади. Қизил ранг шод-хуррамлик, хурсандчилик рамзи 

ҳисобланади. Келинчакка доим бахт, гўзаллик,  қувонч ҳамроҳ бўлиши учун 

ҳам шундай рангдаги ва шаклдаги рўмол танланади. Маросим дастурхонига 

махсус таом танланмаган. Оиланинг иқтисодиётига қараб, палов, кабоб ёки 

шўрва  ва турли ширинликлар дастурхонга тортилади. Маросимнинг барча 

харажатлари Бухоро воҳаси бошқа туманларидан фарқли равишда тўлиқ куёв 

хонадони зиммасида бўлади. Қариндош-уруғлар маросимда лачак кийдирилган 

келинчакка  турли-туман матоларни совға қилиб, бахт тилашади. Этнограф 

М.Қурбонованинг таҳлилига кўра, ушбу маросим  келинчакнинг фарзандли 

бўлиши кутилмай, никоҳ тўйи якуний компонентларидан саналган “жой йиғди” 

маросимида  воҳанинг Олот ва Қоракўл туманларида ўтказилган [3,264].  

Бухоро воҳаси туманларида ташкил этилган ушбу маросим ўзига хос 

этнолокал хусусиятлари билан фарқ қилса-да, унинг тарихий келиб чиқиш 

илдизлари бир хил. “Лачак кийди” жараёнида келинчакнинг мураккаб, ўзига хос  

бош ўровининг қадрият сифатида сақланиши  маросимнинг миллийлиги ва 

халқчиллигидан дарак беради. 

